
Tuletotela bonse abo abapekenye inshikunkulu 

yaleelo iyo tuleibukishaamo nangu ukusefyamo Ululimi lwa 

cifyalilwa. 

Ee cacine, cila muntu ulo afyalwa alaba nabafyashi 

bakwe, nabo baliba na bafyashi babo. Eico , cila muntu 

alafyalwa mu luko lumo  umwaba ululimi lwapa cikota. Cila 

muntu alikwata ifikolwe fyakwe ifyabashila ululimi. 

Ukulingana nefyo twalanda, ululimi lwa cifyalilwa ni lulya 

ifikolwe fyatushila. Nga cakuti twalaibepa ati ululimi 

lwacifyalilwa ni lulya tulanda ulwakubalilapo apo 

twafwililwa, inshi tukalufya ululimi lwa fikolwe fyesu pamo 

pene na mapinda, ne ntambi, ne ŋ’imbo, na masha, ne 

ŋ’oma elo na fimbi po. 

Pantu abantu bekala pamo, kulaba ukuyafwilisha. No 

musango umo uwakuyafwilishamo waba mu makwebo. 

Napakuti aya makwebo yende bwino, kulaba insoselo 

shimo isho abantu babomfya. 

Ukulingana necitutele pano, umutwe wa lyashi lyesu 

ni uuyu: Icibemba na makwebo. Ngefyo twishibe ukuti cila 

ncende ya cibemba yaliba ne nsoselo yashiko palwa 

makwebo, ifwe tulelanda pa nsoselo shapa Kasenga. 

Twalamona ifyo bacita pakushitisha isabi, umunkoyo, 

tute ne mbalala  elo na petololo. 

Umuntu ushitisha aleshiba ukuti pakushitisha ifintu 

cilingile ukwita kashita pakuti eshibe ifyoleshitisha. Eico, 

amakwebo yalondolola ukushitisha elo no musango wa  

kushitishishamo pakuti abantu bashite.  

Ifwe fwe bafilosofo nangu “ bakamano” tulaposa 

amano pafyo tumona nefyo tumfwa pakuti twishibe icocili 

fi lelo tacili filya. Tulamona ukuti umuntu alafwaya 

ukumufukamina nangu ukumukinkulamo. Apo cili ifi, mu 

makwebo cilingile ukwishiba ubuyo bwa menso, amatwi , 

akanwa elo na molu. Amenso yalamona, amatwi yalomfwa, 

akanwa kalalanda, amolu yaleminina. Nangu amenso 

yengamona, amatwi ngatayomfwile ifyo balelanda pafintu 

baleshitisha, amolu tayaiminine. Nga cakuti kashita 

atampa ukulatwishika nangu ukulashitashita, elo kanwa 

wakwa kashitisha alanda amashiwi ayakutekunya amatwi, 

inshi amolu  yakwa kashita tayatente, yalaiminina. 

Panuma, kulaba ukutalikana umutengo. 

 

AMAKWEBO YE SABI  LYA MU MUSEBO 

Sole sole , eya 

Uwandalama, eya 

Ale sabi lino, eya… 

 

AMAKWEBO YE SABI MU CIBINDO 

 

Tamwalyemo ? 

Ala ubowa buno… 

AMAKWEBO YE SABI MU SOKO 

 

Kalibu, isabi lino , ilyanona 

No mutengo uusuma sana 

 

AMAKWEBO YA TUTE NE MBALALA SHASALULWA 

 

Katute e, katute na kabalala 

Kayomwinsawinto 

Kakonke tubo 

 

AMAKWEBO YA MUNKOYO 

 

Umunkoyo, umunkoyo wa talala, uwalowa 

Iseni mupimemo 

Ala naulowa 

Akasuba nakakalipa, 

Ala umunkoyo uno uwatalala, uwa mu cisupa 

AMAKWEBO YA PETOLOLO 

 

Nkonko nkonko, petololo , petololo 

Nkonko nkonko,ubushiku bwaila, ala petololo uno 

Nkonko nkonko, petololo, petololo 

 

Ngefyo mwayumfwila mwe bene, icibemba caliba ne 

nsoselo sha makwebo. 

Apali kashiwi, kapela. 

Twamitotela. 

 

 

 

 

 

 

 

 


